
ԵՐԵՎԱՆԻ ԱՎԱԳԱՆՈՒ ԸՆՏՐՈՒԹՅՈՒՆՆԵՐ
ՁԵՌՆԱՐԿ
ՏԵՍՈՂՈՒԹՅԱՆ ՊԱՏՃԱՌՈՎ

ՔՎԵԱՐԿՈՒԹՅԱՆԸ ՄԱՍՆԱԿՑԵԼՈՒ ԴԺՎԱՐՈՒԹՅՈՒՆՆԵՐ ՈՒՆԵՑՈՂ
ԸՆՏՐՈՂՆԵՐԻ ՀԱՄԱՐ
ԵՐԵՎԱՆ 2023
Հարգելի´ ընտրող, 
2023 թվականի սեպտեմբերի 17-ին անցկաց​վելու են Երեւանի ավագանու ընտրություններ:

Քվեարկությունն անցկացվում է տեղամասային կենտրոնում` քվեարկու​թյան օրը ժամը 8:00-ից մինչև 20:00-ն: 

Ընտրողը քվեարկությանը մասնակցում է անձամբ. լիազորված քվեարկությունն արգելվում է:

Քվեարկության կարգը

Ընտրողը մոտենում է մասնագետին, ներկայացնում անձը հաստատող փաստա​թուղթը: 
Անձը հաստատող փաստաթուղթ է համարվում. ՀՀ քաղաքացու համար՝ նույնականացման քարտը, կենսաչափական անձնագիրը, ոչ կենսա​չափական անձնա​գիրը, ՀՀ քաղաքացիություն չունեցող անձանց համար` կացության քարտը, կացության վկայականը, հատուկ անձնագիրը, կոնվենցիոն ճամփորդական փաստաթուղթը, Ռուսաստանի Դաշնության քաղաքացիների համար նաև ՌԴ քաղաքացիությունը հավաստող անձնագիրը՝ Երևան համայնքի պետական ռեգիստրում հաշվառման վերաբերյալ նշումով:

Ընտրողի անձը հաստատող փաս​տաթղթի վավերականության ժամկետի ավարտը հիմք չէ ընտրողին քվեարկու​թյան չթողնելու համար, բացառությամբ այն դեպքի, երբ պարզվում է, որ ընտրողն ունի այլ՝ անձը հաստատող վավեր փաստաթուղթ:

Մասնագետը ստուգում է ընտրողի ինքնությունը՝ ներկայացված փաստաթղթում առկա լուսանկարի միջոցով և փաստաթուղթը ներմուծում է տեխնիկա​կան սարքավորման մեջ:

Եթե ընտրողն իր անձը հաստատող որևէ փաստաթղթով արդեն իսկ մասնակցել է քվեարկությանը, էկրանին հայտնվում է կարմիր նշան՝ զուգակցված ձայնային ազդանշանով, և անմիջապես հրավիրվում են ոստիկանության ծառայողները:

Եթե ընտրողը ընդգրկված չէ տվյալ ընտրական տեղամասի ընտրողների ցուցակում կամ շփոթել է ընտրական տեղամասը, ապա էկրանին հայտնվում է դեղին նշան, և ընտրողը դուրս է հրավիրվում:

Եթե ընտրողը գրանցված է տվյալ տեղամասի ընտրողների ցուցակում և չի մասնակցել քվեարկությանը, ապա տեխնիկա​կան սարքավորման էկրանին հայտնվում է կանաչ նշան:

Կանաչ նշանի դեպքում ընտրողը ներմուծում է մատնահետքը սարքավոր​ման մեջ, որից հետո տպվում է կտրոն:

Ստանալով կտրոնը` ընտրողը մոտենում է ընտրողների գրանցումն իրականացնող հանձնաժողովի անդամին:

Հանձնաժողովի անդամը վերցնում է կտրոնը, ընտրողների ցուցակում գտնում է ընտրողի տողը: Ընտրողը ստորագրում է իր տվյալների դիմաց, իսկ հանձնաժողովի անդամն իր անհատական կնիքն է դնում ընտրողի ստորագրության դիմաց և կտրոնի վրա: 

Եթե ընտրողը չի կարողանում ինքնուրույն ստորագրել ընտրողների ցուցակում, ապա իրավունք ունի դիմել այլ քաղաքացու օգնության` բացառությամբ ընտրական հանձնաժողովի անդամների:

Գրանցվելուց հետո ընտրողը մոտենում է քվեաթերթիկներ և ծրարի տրամադրող հանձնաժողովի անդամին, ներկայացնում կնքված կտրոնը և ստանում ընտրություններին մասնակցող յուրաքանչ​յուր կուսակցության, կուսակցու​թյուն​ների դաշինքի մեկական քվեա​թերթիկ և քվեարկության մեկ ծրար:

Ընտրողը չի կարող հրաժարվել բոլոր քվեաթերթիկներն ստանալուց:

Ընտրողը քվեարկում է քվեարկության խցիկում՝ գաղտնի:

Ընտրողն ընտրություններին մաս​նակ​ցող կուսակցություններից, կուսակցու​թյուն​​ների դաշինք​​​​ներից որևէ մեկի օգտին քվեարկելու համար ընտրում է այդ կուսակ​ցության, կուսակցությունների դա​շինքի քվեաթերթիկը և քվեաթերթիկն առանց ծալելու դնում է քվեարկության ծրարի մեջ:
Քվեախցիկում գրիչ չի տեղադրվում: Քվեաթերթիկի վրա որևէ նշում չի կատարվում:

Չօգտագործված քվեաթերթիկներն ընտրողը գցում է քվեախցիկում տեղադրված տուփի մեջ:

Եթե ընտրողը չի կարող ինքնուրույն քվեարկել, ապա հանձնաժողովի նախագահին տեղեկացնելուց հետո իրավունք ունի քվեարկության խցիկ հրավիրելու այլ անձի, ով չպետք է լինի ընտրական հանձնաժողովի անդամ, վստահված անձ, դիտորդ, ԶԼՄ ներկայացուցիչ, այցելու:

Ընտրողի ցանկության դեպքում՝ օգնելու իրավունք ունեցող քաղաքացին ընտրողի համար կարդում է կուսակցություն​ների, կուսակցությունների դաշինքների անվա​նում​​ները և համարները: 
Ընտրողն իմանալով նախընտրած կուսակցու​թյան, կուսակցությունների դաշինքի հերթական համարը և անվանումը, այդ քվեաթերթիկն ընտրում և առանց ծալելու դնում է քվեարկության ծրարում:

Եթե ընտրողը ունի տեսողության խնդիր, ապա քվեաթերթիկ տրամադրող հանձնա​ժողովի անդամը տեսողության խնդիր ունեցող ընտրողին տրամադրում է բրայլյան տպագրությամբ ստվարաթղթե կաղապար, ըստ հերթականության կաղապարի հերթական համարի տակ տեղադրելով կուսակցու​թյունների, կուսակցությունների դաշինքների համապատասխան համարի  քվեաթերթիկ​ներն՝ ընթերցելով կաղապարի կիրառման ձևը։
Եթե ընտրողը կարծում է, որ քվեաթերթիկը վնասել է, ապա կարող է դիմել հանձնաժողովի նախագահին` նոր քվեաթեր​թիկներ ստանալու համար:
Քվեարկելուց հետո ընտրողը մոտենում է քվեատուփին: Հանձնաժողովի անդամը վերցնում է ընտրողի կտրոնը և առանց քվեարկության ծրարը վերցնելու քվեարկության ծրարի կտրվածքի միջով քվեաթերթիկին է փակցնում ինքնասոսնձվող դրոշմանիշը, որից հետո բացում է քվեատուփի ճեղքը և ընտրողը քվեարկության ծրարը գցում է քվեատուփի մեջ և հեռանում ընտրական տեղամասից:
Ուշադրություն.  Արգելվում է որևէ ձևով տեղեկանալ, թե ընտրողն ինչպես է քվեարկում:
